HOTUBA YA NAIBU WAZIRI WA MADINI MHE. DKT STEVEN KIRUSWA (MB) KWENYE KIKAO CHA WADAU KUHUSU MABORESHO YA KANUNI ZA WAJIBU WA WAMILIKI WA LESENI ZA MADINI KWA JAMII (CSR) ZA MWAKA 2023 KILICHOFANYIKA TAREHE 15 AGOSTI, 2024 KATIKA
 UKUMBI WA ST GASPER, DODOMA
Waheshimiwa Wakuu wa Mikoa Mliopo,

Waheshimiwa Wakuu wa Wilaya Mliopo,
Waheshimiwa Wabunge Mliopo,

Waheshimiwa Wenyeviti wa Halmashauri Mliopo,

Dkt. Abdulrahman Mwanga, Kamishna wa Madini, 

Wakuregenzi wa Halmashauri Mliopo,
Kamati ya Ulinzi na Usalama Mkoa wa Dodoma,

Wakuu wa Taasisi zilizo chini ya Wizara ya Madini,

Watumishi wa Wizara ya Madini pamoja na Taasisi zake,  

Wamiliki wa Leseni za Madini,  

Wageni Waalikwa,

Ndugu Wanahabari,

Mabibi na Mabwana, 

Itifaki imezingatiwa.

Jamhuri ya Muungano wa Tanzania…
Ndugu Washiriki, awali ya yote napenda kumshukuru Mwenyezi Mungu, mwingi wa rehema kwa kutuwezesha kufika siku hii ya leo na kukutana hapa katika kikao hiki muhimu. Nichukue fursa hii pia kuwashukuruni wote mliohudhuria kikao hiki kwa kukubali mwaliko huu na kutenga muda wenu ili kuja kushiriki kwenye kikao hiki pamoja na shughuli zenu nyingi.

Ndugu Washiriki, Lengo kuu la kikao hiki ni kupata fursa ya kutoa maoni kuhusu maboresho ya Kanuni za Wajibu wa Wamiliki wa Leseni za Madini kwa Jamii, (CSR) za Mwaka 2023. Sote tunakumbuka kuwa mwaka 2023 Wizara ya Madini ilitunga Kanuni za Wajibu wa Wamiliki wa Leseni za Madini kwa lengo la kutoa mwongozo kwenye fedha inayotolewa na Kampuni za Madini kwa Jamii inayozunguka migodi kama sehemu ya wajibu wa kampuni hizo kwa jamii kupitia miradi inayotekelezwa kupitia program za CSR. Aidha, lengo jingine la Kanuni hizo ni kuhakikisha kuwa kunakuwepo na ushirikishwaji wa pamoja kati ya Jamii na kampuni za madini katika utekelezaji wa miradi ya jamii. 
Ndugu Washiriki, Hadi sasa Kanuni za Wajibu wa Wamiliki wa Leseni za Madini za mwaka 2023 zinaendelea kutekelezwa kwa malengo yaliyotajwa. Hata hivyo, utekelezaji wa Kanuni hizo umelalamikiwa na wadau wakidai kwamba utekelezaji wake umekuwa ni mgumu kwenye baadhi ya maeneo na hivyo kuwasilisha maombi kwa Waziri wa Madini ili Kanuni hizo zifanyiwe maboresho kwenye maeneo ambayo yanaleta ugumu kuyatekeleza.
Ndugu Washiriki, Malalamiko hayo yaliwasilishwa kwa Waziri wa Madini wakati wa majumuisho ya Bajeti ya Wizara ya Madini katika Bunge la Bajeti la Mwaka wa fedha 2024/2025. Baada ya kupokea malalamiko hayo Waziri wa Madini aliahidi kuitisha kikao cha Wadau mapema iwezekanavyo ili kuweza kupata maoni yatakayosaidia kufanya maboresho kwenye Kanuni hizo. Hivyo, tunashukuru sana kwa kuitikia wito wetu wa kushiriki katika kikao hiki ili kupata maoni mliyonayo kuhusu maeneo mnayodhani yanafaa yafanyiwe maboresho kwenye Kanuni za Wajibu wa Wamiliki wa Leseni za Madini ili kuleta manufaa makubwa katika maeneo yanayozunguka miradi ya madini.
Ndugu Washiriki, Tangu Sheria ya Madini ya Mwaka 2010 ilipofanyiwa maboresho Mwaka 2017 na kuwekewa Kifungu cha 105 ambacho kinaelezea utaratibu mzima wa kuandaa na kutekeleza suala la Wajibu wa Kampuni kwa Jamii, suala hili limekuwa na mafanikio makubwa ukilinganisha na kipindi cha nyuma ambapo Kampuni zilikuwa zikiwajibika kwa jamii kwa utaratibu waliojiwekea wenyewe. Kwa kipindi cha mwaka 2018 hadi 2023, zaidi ya Shillingi Billioni 96.6 za kitanzania zimetumika katika kutekeleza miradi mbalimbali ya CSR na Wamiliki wa Leseni za Madini katika Halmashauri zenye uchimbaji wa Madini nchini. Kampuni zinaendelea kuhamasishwa kuongeza kiasi kinachotengwa kwa ajili ya utekelezaji wa miradi ya maendeleo katika jamii inayozunguka miradi ya madini kupitia mipango ya CSR.
Ndugu Washiriki, Pamoja na mafanikio makubwa yaliyopatikana, suala la CSR limekuwa na changamoto kadhaa katika utekelezaji wake ikiwemo; 
· Mipango ya miradi ya CSR kutoandaliwa kwa wakati na ile miradi iliyoandaliwa kutotekelezwa kwa wakati;
· Kukosekana kwa miongozo ya utekelezaji wa mipango ya CSR ambayo kwa mujibu wa Sheria inapaswa kuandaliwa na Mamlaka ya Serikali za Mitaa kwa kuwashirikisha Wamiliki wa Leseni za Madini;
· Kupishana kwa mitazamo kati ya Halmashauri na Wamiliki wa leseni za Madini kuhusiana na aina ya miradi na namna ya kuitekeleza;
· Uelewa mdogo wa masuala za CSR kwa jamii pamoja na migogoro baina ya Wamiliki wa Leseni za Madini na Mamlaka za Serikali za Mitaa.
Ndugu Washiriki, ni matumaini yangu kwamba, maoni mtakayotoa katika kikao hiki yatasaidia sana kupunguza kama siyo kumaliza kabisa changamoto hizi ili kuhakikisha kuwa sekta ya madini inaendelea kuleta manufaa kwa watanzania na Taifa kwa ujumla.
Ndugu washiriki, Baada ya kusema hayo natamka kuwa kikao hiki kimefungulia rasmi. 

Asanteni sana kwa kunisikiliza.

